Il carstgaun e la natira

Natira vegn dil latin ‘natura’ e munta naschientscha. Per nus ei la natira tut quei ch’ei buca vegniu creau da carstgauns.

· Tgei munta la natira per tei?

· Vesas ti tetez sco part dalla natira ni has ti il sentiment dad esser pussents sur dad ella?

· Fagei ina discussiun en classa sur dils suandonts puncts:

· Havein nus entamaun la natira?

· Tgei ha il carstgaun fatg cun la natira?

· Co muossa la natira sia forza?

· Havein nus carstgauns il dretg dad explotar ella?

· Tgei far sche gl’entir mund ei vonzei sco l’insla?

La damonda en connex culla natira ei ina damonda fetg heiclia e pretensiusa. Perquei suondan cheu entginas remarcas che gidan forsa a rispunder allas damondas sisura.

· La forza dalla natira semuossa adina puspei. Seigi quei en fuorma da lavinas e bovas, dad orcans, da tiaratriembels, da barschaments d’uaul ni sco gest schabegiau dad inundaziuns.

· Vossas mummas han segir era fatg per vus te, cura che vus essas stai malsauns. Ei dat in grond diember da plontas ed jarvas che san esser medegontas per las pli differentas malsognas.

· Ei dat adina pli paucas specias dad animals. Fetg biars ein periclitai da murir ora. Biaras gadas vegnan ils animals scatschai da lur habitadis, perquei ch’il carstgaun drova lenna ni plaz per baghegiar.

· Ils davos onns ei l’aria vegnida tschuffergnada talmein ch’ei vegn tier igl effect da siara.

· Era las resursas dalla natira vegnan explotadas, cunzun igl ieli e la cotgla. Per ch’ei detti ieli drova la tiara plirs mellis onns. Con ditg tonscha nies ieli aunc sche nus fagein vinavon aschia?

Suenter quella discussiun fetg filosofica saveis vus decider sez sco vus leis secuntener enviers la natira. Vus stueis denton adina aunc risguardar igl entir sistem el qual nus vivin e gliez ei pli cumplicau.

Ponderei denton ussa inagada vid la natira en nossas regiuns.

Vegn ella era explotada?

Ha quei tier nus consequenzas gravontas?

Pensum:

· Ponderei sch’ei dat era tier nus enzanua in liug, nua che la natira vegn explotada ni tschuffergnada.

· Fagei gruppas da quater.

· Mintga gruppa ha il pensum da far in aschinumnau „flyer“ per sustener la natira.

· Mirei denton cul scolast tgei tema che vus leis prender. Ina caussa che va denton fetg bein ei, sche vus fageis flyers che proclameschan da buca better las miardas giun plaun, da reciclar, da buca ir ton cun auto sch’ins sto buca ir aschi lunsch e.a.v.

· Ponderei en gruppa tgei che vus leis scriver sil flyer.

· Il meglier eis ei, sche vus scrivis buca si memia bia per ch’ins possi lu era leger el.

· Ponderei era co vus saveis carmalar vos lecturs cun maletgs e.a.v. Studegei tgei maletgs che savessen esser adattai.

· Creei in flyer sin in pupi A4.

· Cura ch’ils flyers ein fini e currigi, sa il scolast copiar els pli pign e mintgin da vus survegn entgins da quels flyers.

· Vus saveis reparter els el vitg, ad amitgs ed amitgas, en scola, a casa e.a.v.

Rimnei silsuenter en classa las experientschas che vus haveis fatg cun vos flyers.

Co han las persunas reagau cura che vus veis dau il flyer ad ellas?

Han ellas legiu vies messadi?

Han ellas commentau enzatgei?

